
	БУРГАСНЫ ЁРООЛД

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “КИРГИЗИЙН ЦОМОРЛОГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БУРГАСНЫ ЁРООЛД

	З. Сандагаа монголчлов.

	 

	Алёша бид хоёр сургуулиасаа гараад тэшүүрээр хурдалж явлаа. Хүйтэн жавар нүүр алгадаж амьсгаалахад төвөгтэй.

	— Цэцэрлэгт хүрээлэн рүү эргэе. Барилдаж дулаацъя! гэж Алёша гулгангуутаа хашхирав.

	Би барилдах тун дуртай болохоор надаас зөвшөөрөл гуйхын хэрэг юун! Бид өвгөн бургасны мөчрөөс цүнхээ өлгөчхөөд тэшүүрээ тайлалгүй барилдаж гарав. Бид хоёр бяр тэнцүү болохоор хэн нь ч хэнийгээ давж байсан удаа байгаагүй юм. Гэвч энэ удаа «Ялалт миний болог» гэж би бодоод Алёшийн цээж рүү хүчтэй ёвров. Тэр гуйвлан духаараа бургас мөргөн унав.

	— Алексей босоорой! Босооч чамайг даа... гэж би түүнийг ноцон ноолов.

	Гэвч миний найз хөдлөх ч үгүй, дуу гарах ч үгүй нүдээ анин хэвтэж, хагарсан толгойноос нь цус гоожно. Ийм гай тохиолдох гэж байдаг аа! Би Алёшад хоёр цүнхээ давхарлан дэрлүүлээд дулаан пальтогоороо хучиж, түргэн тусламж дуудахаар дан хүрэмтэй гүйн одов. Аз болоход автомат утас ойрхон байлаа!

	«Намайг энд утсаар ярьж байтал тэр маань тэнд гэнэт үхчих вий» гэдэг бодол сэтгэлд орж ирэхтэй зэрэг Алёша руу хар эрчээрээ гүйлээ. Тэр хуучин хэвдээ хөдөлгөөнгүй хэвтэнэ. Би цээжин дээр нь чихээ тавин чагнавал зүрх нь цохиж байна. Түдэлгүй түргэн тусламжийн машин ирэв.

	Амьд байна. Эмнэлэгт аваачна. Чи цуг суу гэж эмч хэлэв. 

	Машин гудамжаар шуугин өнгөрч түүнийг замын уулзвар дахь дохионы улаан гэрэл ч зогсоосонгүй. Улаан загалмайтай энэ саарал «Ялалт» машинд бүгдээр зай тавьж өгөх нь «Түргэн тусламж» хүнийг үхлээс аврахаар явааг тааварласан хэрэг байлгүй. Намайг дөнгөж ийнхүү бодож явтал хүрээд ирлээ. Асрагчид Алёшийг дамнуурга дээр тавьж шат өөд гаргав. Би хойноос нь сажлав. Өмнөөс цагаан халаттай эмэгтэй гарч ирсэн нь миний эгч Чинар байв. Миний эгч, түүний нөхөр Жусуп хоёрын ажилладаг хойшлуулшгүй мэс заслын тасагт ирсэн нь ил болов. Хаанаас ч юм. Жусуп гараад ирэв. Би баярлахдаа түүн рүү ухасхийвэл «Суугаад хүлээж бай!» гэж хэлээд хяламхийж ч харалгүй Алёшийг аваачсан цав цагаан хаалга руу орчив. Чинар ч бас тийшээ явлаа. Би урт хонгилд ганцаараа үлдэв. Би, Алёша бид хоёрын хоёр цүнх, хос тэшүүрийг барьж суув. 

	Чухал хариу хүлээсэн цаг хэчнээн удаан юм бэ?

	Тэгсээр байтал Чинар гарч ирэв. Тэр надтай зэрэгцэн суугаад намайг тэврэн инээмсэглэв. Би нулимсаа нуух гэж оролдов.

	— Цаадах чинь гайгүй юү? гэж арай гэж асуув.

	— Зүгээр, дүү минь. Яриангүй эдгэнэ. Бид шархыг нь боогоод, нүүрийг нь угааж маш чухал тариа хийсэн. Маргааш өөр эм өгнө. Тэр тэнхэрч зүгээр болно гэж намайг тайтгаруулна. Жусуп ч ирлээ.

	— Жаахан тайвширч байна уу? Гэртээ хариад яах вэ? Манай руу шууд оч. Чинар бид хоёр ажлаасаа хариад Алёшийн бие ямар байгааг чамд хэлэмз гэв. Би хоёр цүнхээ барьсаар гудамжаар явав. Тэшүүрээ мөрөн дээрээ хаяв. Хажуугаар өнгөрч яваа хүмүүс намайг ширтэн харна. Тэд надад юун хамаа байх вэ. Миний өвлийн амралт ингэж эхлэв. Алёша бид хоёр өчнөөн юм төлөвлөсөн юм сан! Чинар, Жусуп хоёрын ирэхийг тэсэн ядан хүлээв. Түдэлгүй Алёшийн эгч Нинатай хамт тэд ирлээ.

	— Асан чамайг гай тохиолдоход дүүг минь орхиогүйд чинь баярлалаа гэж Нинагийн хэлэхэд чих минь халуу оргих шиг болов.

	— Ээж энэ тухай мэдэхээрээ юу л болдог бол доо! Түүний сэтгэлийг хөдөлгөж болохгүй, зүрхний ӨВЧТЭЙ юм байгаа юм... гэж Нина гэнэт уйлагнав. 

	Би Алёшийн ээж Марфа Кузьминичнаг санав. Тэр маш цонхигор царайтай эмэгтэй, ямагт аажуухан явна. Үнэндээ ч зүрх муутай юм даг. Би мөн тусгүй юм хийв ээ дээ!

	Гэвч миний эгч Чинар:

	— Алёша, Асмантай хамт бүх амралтаа манайд зочлон өнгөрүүлнэ гэж Марфа Кузьминичнад хэлэх хэрэгтэй гэв.

	— За тэгж хэлдэг байж гэж Нина зөвшөөрөөд Алёша яагаад ийм болчхов гэж надаас гэнэт асуув. 

	Би учрыг тайлбарлав.

	— Асан чи хө, өөр өрөөнд орж хаалгаа сайн хаа гэж Жусуп надад тушаав.

	Надаас ямар нэг юм нууж байгаа нь тодорхой болов! Би гарч хаалгаа хаангаа жаахан зай гаргаж чагнав.

	— Тэр эдгэх нь үү, үгүй юу? хэлээд өгөөч. Би Алёшийн хүнд байна гэдгийг мэдэж байгаа учир нуух хэрэг алга.

	— Гурав хоногийн дараа цөм тодорхой болно гэж Жусуп аяархан хариулав.

	Чинар намайг хуурсан байх нь! Алёшийг хэдийн сайжирсан юм шиг хэлсэн шүү дээ! Үдийн хоолон дээр хоолой руу юу ч орсонгүй. Хоолоо шалавхан идээд тарцгаасан нь надад сайн боллоо. Чинар ширээний ард сууж аливаа юм тэмдэглэх дуртай билээ. Чинар, Нинатай манай руу явж Жусуп шинжлэх ухааны номын сан орохоор явав.

	Би унтахаар хэвтэв. Гэвч Алёшийн тухай тувт бодож эдгэх болов уу, үгүй болов уу? гэж санаа зовоод унтаж чаддаггүй. Хэрэв үхчихвэл хэн буруутай болох вэ? Яриангүй би! Марфа Кузьминична яана даа? Би яах болж байна? Би ингэж бодсоор Жусупийг номын сангаас иртэл хоёр цаг хэртэй эргэж хөрвөв.

	— Унтаж болохгүй байна уу? Сэтгэл их үймэрч дээ... Май энэ эмийг уу гэж Жусуп нэг гашуун эм өгөв. Би түүнийг уугаад л унтаж орхижээ. Өглөө сэрэнгүүтээ:

	— Чинар, аав эжий хоёр юу гэж байна? Марфа Кузьминична юу гээ бол? гэж эгчээсээ асуув.

	— Тэд татгалзахгүй байна. Хүүхдүүд танайд амарсан шиг амраг гэцгээж байна. Харин Асан чи гэрээрээ гүйж очиж Алёша эмнэлэгт хэвтэж байгаа гэж хүн амьтанд хэлэвзэй гэв.

	Би ямар нялх хүүхэд үү? Алёшийн эжий хүчтэй цочирч түүнээс болж өвдөнө гэдгийг мэдэхгүй гэж үү?

	— Алёша аяндаа гулгаж яваад ойчоогүй байна. Өчигдөр Нина бид хоёр та нарын байсан газрыг үзлээ. Та нарын цасан дээрх мөрийг харлаа. Та нар бургас тойроод эргэлдсэн байна. Барилдаж байгаад л чи Алёшийг түлхэж унагаасан байлгүй гэв. Миний дотор хүйтэн оргисон боловч яасан ч үнэнээ хэлэхгүй гэж шийдэв.

	— Чи эмч биш, мөрдөн байцаагч баймаар санж дээ... Бид маяг үзүүлэхээр бургас тойрон эргэсэн маань ч үнэн л дээ. Алёша л өөрөө унаад өгнө лээ. Надад буруу байхгүй, өөрөө л тэр хараалт модыг мөргөчихнө билээ гэв. 

	Эгчийн юу гэж бодож байгааг мэдсэнгүй, Жусуп надад үнэмшиж тэр ч байтугай кино үзэх мөнгө өглөө.

	Би зах руу гүйн хүрэв. Алёша сульдсан болохоор түүнд шимтэй хоол хэрэгтэй! Түүнд жимс, ёотон, чихэр, цагаан талх, цөцгийтэй тос, шинэ алим худалдан авах хэрэгтэй.

	Гэвч өвлийн цагт жимсний зүйл маш үнэтэй учир миний мөнгө зөвхөн хоёр том улаан алимд л таарах байлаа. Илүү юу ч авсангүй. Би хоёр алимаа эмнэлэг дээр авчирч, асрагчид өгөөд Алёшийн тухай юу ч асуусангүй. Гурван өдрийн дараа цөм тодорхой болно гэдгийг би мэдэж байсан юм чинь.

	Энэ гурван өдөр тэгэхийн аргагүй удаан санагдана. Би хаашаа ч явахаа мэдэхээ больж кино ч үзсэнгүй, хүүхдүүдтэй ч тоглосонгүй. Зөвхөн ном уншаад л бодоод л суулаа. Тэгж байтал «Явъя, нөхрөө очиж эрэг» гэж Жусуп надад хэллээ.

	Би эмнэлгийн цагаан халат өмсөж өвчтөний өрөөнд орвол өргөн орон дээр хэвтэж буй Алёшийн толгой боолттой байлаа. Би нулимсаа барьж чадсангүй, Алёша ч бас уйллаа.

	— Асан, би арай л үхсэнгүй. Намайг энд л аварлаа. Эжий одоо болтол юу ч мэдээгүй байна... Түүнд хэлсний ч хэрэггүй... Асан яагаад ийм юм болсон бил ээ? Бид бүдүүн бургасны дэргэд барилдаж байгаад унаснаа санаж байна. Цааш нь юу ч санахгүй байна. Чиний намайг энд авчирсныг Чинар өчигдөр надад хэлсэн гэж танигдахааргүй дорой дуугаар ярив.

	— Би биш «Түргэн тусламж» гэж амандаа бувтнав. 

	Нинатай ярилцсан шигээ би бас л ичлээ.

	— Чи дуугүй бай, олон юм ярьж болохгүй гэж хэлэв.

	— Миний толгой дандаа өвдөж байна. Гэвч Чинар удахгүй зүгээр болно гэсэн... гэж Алёша хэлээд, — Сургууль цуглатал хэдэн өдөр үлдэж байна? гэж асуув.

	— Яагаа ч үгүй

	— Тэр чинь сайн байна. Энд бүх амралтаараа хэвтсэн ч сургуулиасаа нэг ч өдөр хоцрохгүй юм сан... Би энд юу ч хийхгүй хэвтэж ханалаа. Асан чи надад зургийн дэвтэр, өнгийн харандаа авчирч өгөөч гэж гуйв.

	— За тэгье гэж хэлээд би гарч одлоо. 

	Учир нь эгч үүдээр аль хэдийн шагайгаад хуруугаараа зангаад байсан юм.

	Дөрвөн өдрийн дараа Алёша эмнэлгээс гарлаа. Бид түүнийг Чинар дээр авчрав. Түүний бие маш сул байсан учир гэрт нь хүргэх бас болоогүй байлаа. Жусуп түүнийг эмчилж, эгч амттай зүйлээр хооллож, би найзыгаа уйдуулахгүйн тулд нэг ч алхам түүнээс холдсонгүй.

	— Энийг үзээч гэж Алёша зурагтай дэвтрээ надад өгөв.

	Би түүний зургийг үзэх дуртай билээ. Алёша бид хоёр адилхан онц сурдаг юм. Гэвч заримдаа дөрөв авчих удаа ч байдаг. Энэ ч бас муугүй. Би найз шигээ зурж чаддаггүй юм л даа. Тэр дандаа сонирхолтой сайхан зурдаг юм.

	Би дэвтрийн эхний хуудсыг нээгээд гайхлаа. Тэнд цагаан тасалгаа, гурван ор, гурван шургуулга, цагаан хөшигтэй хоёр цонх зуржээ. Өрөө нь бүр хоосон юм. Нөгөө хуудсан дээр нь толгой нь боолттой Алёша орон дээр хэвтэж түүний хажууд нь би түшин сууж шилэн аягатай сүү уулгаж байна. Би ч, Алёша ч, ор ч, сүүтэй аяга хүртэл цөм маш адилхан болжээ. Алёша үүнийг яаж зурж чад аа вэ? Өөрийгөө зурж байхад нь хэн нэгэн хүн толь барьж өглөө гэж үү? Энэ хугацаанд турж цонхийсон гэдгээ хаанаас мэдээв? Бас тэгээд би түүнд хэзээ ч сүү уулгаагүй шүү дээ. Энэ бүхэн бол уран зураачийн сэтгэмж байлаа. Би энэ тухай нэг номд уншсан юм.

	— Алексей чи аугаа их зураач болох нь гэж баярлан хашхирав. Тэр миний бахархаж байгааг минь үл анхааран:

	— Тэнд бас нэг зураг бий гэж заав. Би гурав дахь хуудсыг нээв. Нөгөө өвгөн бургас байж байна. Мөчирт нь цүнх өлгөөтэй байна. Алёша цасан дээр хэвтэнэ. Түүний толгойноос цус гоожжээ. Харин би толгойгоо бардам өргөж, ташаагаа тулан зогссон нь «Хохь чинь дээ» гэж хэлж байгаа юм шиг болжээ. Алёша өөрийнхөө зургаар миний нууцыг илрүүлжээ. Би юу ч хэлж чадалгүй бүлх үмхсэн мэт чимээгүй суув. Алёша дэвтрээ надаас авч тэр зургийг ураад галтай зуух руу шидэв.

	— Би үүнийг хэнд ч үзүүлээгүй, Асан минь. Надад битгий уурлаарай. Би уйдахдаа зурсан юм. 

	Амралтын сүүлчийн өдрүүд харван өнгөрлөө. Маргааш сургуульдаа очно. Алёша бид хоёр гэр гэртээ харьцгаав. Марфа Кузьминична хүүгийнхээ толгой боолттой байхыг хараад дуу алдаж:

	— Юу болчхоов, хүү минь? гэж асуув.

	— Тэшүүрээр гулгаж яваад духаараа мод мөргөчихсөн юм.

	— Энэ тэшүүрүүдээ бүр орхи. Гудамжаар энэнтэй явж байхыг чинь харахад аймаар юм гэж Алёшийн аав өгүүлэв. 

	Бүх юм тэшүүрээс болжээ. Бидний болгоомжгүй зүггүйтсэнийг хэн ч мэдсэнгүй. Бид хэнд ч хэлээгүй юм.

	Одоо бодоход Чинар бид хоёр л энэ явдлын үнэнийг нуусан юм. Би хар амиа бодсоноос худал хэлсэн юм. Харин миний эгч бол Марфа Кузьминичнагийн зүрх өвдөхөөс болгоомжилсон билээ. Би одоо ямагт эгчийнхээ жишээгээр явна. Тэр сайн хүн байгаа юм.

	Алёша бид хоёр хойтон өвөл тэшүүрээр гулгахаа л нэг гулгана даа!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

